
Raport mbi disponueshmërinë e përmbajtjeve 
dhe mundësive për të rinjtë në Komunën e 
Zubin Potokut 
Gusht 2026

1. Metodologjia 

Anketa është realizuar në mënyrë elektronike përmes Google Forms. Pyetësori ka përfshirë katër njësi 
tematike: të dhënat mbi të anketuarit, njohuritë për Zyrën për të Rinj dhe përdorimin e shërbimeve të saj,  
qasjen në hapësira  dhe  përmbajtje  për  të  rinjtë,  si  dhe  pjesëmarrjen  e  të  rinjve në  vendimmarrje  dhe 
perspektivën e tyre për të qëndruar në Kosovë*. Pyetësori ka kombinuar pyetje të mbyllura, dy shkallë  
vlerësimi nga 1 deri në 5 dhe dhjetë pyetje të hapura, përmes të cilave të anketuarit kanë përshkruar përvojat 
e tyre dhe kanë treguar se çfarë u mungon. Gjithsej janë mbledhur 11 pyetësorë të plotësuar.

Mostra përbëhej nga shtatë të anketuara dhe katër të anketuar. Prej tyre, gjashtë persona ishin të moshës 
20–24 vjeç, tre të moshës 15–19 vjeç, ndërsa dy të moshës 25–29 vjeç. Sipas statusit, gjashtë ishin studentë, 
katër të papunë, ndërsa një i anketuar ishte i punësuar.

Sa i përket vendbanimit, një pjesë e të anketuarve jetojnë në qendrën e komunës së Zubin Potokut, ndërsa të 
tjerët në fshatrat e kësaj komune: Varage, Gazivodë, Velji Breg dhe Zupçe. Ky fakt është i rëndësishëm për 
interpretimin e përgjigjeve lidhur me qasjen në hapësira dhe përmbajtje, pasi një pjesë e të rinjve jetojnë  
jashtë qendrës komunale.

Rezultatet e anketës pasqyrojnë përvojat dhe qëndrimet e të anketuarve dhe nuk mund të interpretohen si  
përfaqësuese të qëndrimeve të të gjithë të rinjve në Zubin Potok. Megjithatë, ato mund të konsiderohen gjetje 
indikative që mund të shërbejnë si bazë për përmirësimin e politikave dhe programeve për të rinjtë.

Përveç anketës, gjatë hulumtimit është tentuar disa herë të vendoset kontakt me Zyrën për të Rinj në Zubin 
Potok, si dhe me strukturat komunale të Zubin Potokut që funksionojnë brenda sistemeve institucionale të 
Kosovës dhe Serbisë, me qëllim marrjen e informacioneve shtesë mbi punën e tyre, aktivitetet, përfshirjen e 
të rinjve dhe programet e disponueshme. Deri në përfundimin e raportit nuk ishin marrë përgjigje, prandaj 
qëndrimet dhe të dhënat e këtyre institucioneve nuk janë përfshirë në hulumtim.

* Ky përcaktim nuk paragjykon qëndrimet lidhur me statusin dhe është në përputhje me Rezolutën 1244 të 
Këshillit të Sigurimit të OKB-së dhe Opinionin e Gjykatës Ndërkombëtare të Drejtësisë mbi Deklaratën e 
Pavarësisë së Kosovës.

2. Informimi i të rinjve mbi Zyrën për të rinj 

Një nga gjetjet më të dukshme të hulumtimit është niveli shumë i ulët i njohurive të të anketuarve për 
punën e Zyrës për të Rinj. Asnjë i anketuar nuk ka deklaruar se e di konkretisht se me çfarë merret Zyra 
për të Rinj dhe cilat aktivitete organizon.  Gjashtë të anketuar kanë deklaruar se nuk e dinë se Zyra 
ekziston ose se nuk kanë dëgjuar për të, ndërsa të tjerët kanë dëgjuar për ekzistencën e saj, por nuk kanë 
njohuri të mjaftueshme për fushën e saj të veprimtarisë. Një i anketuar ka deklaruar se ka parë informacione 
për Zyrën në Instagram, por ka vërejtur se “prej kohësh nuk kanë publikuar asgjë”.

Asnjë i anketuar nuk ka ditur se ku ndodhet Zyra për të Rinj. Një i anketuar ka supozuar se ajo ndodhet 
në ndërtesën e komunës. Njëkohësisht, asnjë nga 11 të anketuarit nuk e ka përdorur Zyrën për të Rinj 
dhe as nuk ka marrë pjesë në aktivitetet e saj. Për këtë arsye, nuk ka qenë e mundur të mblidhen përvoja 
të përdoruesve për të vlerësuar nëse Zyra është mjaftueshëm e qasshme, e hapur dhe e përshtatshme për të 
rinjtë.

Kur u pyetën pse nuk e kanë përdorur Zyrën për të Rinj,  përgjigjet  lidhen kryesisht me  mungesën e 
informacionit:  të anketuarit  nuk e dinë se ajo ekziston, për çfarë shërben, ku ndodhet,  cilat  aktivitete 
organizon dhe as nëse aktualisht zhvillon aktivitete. Një i anketuar ka deklaruar se “nuk mund të përdor  
diçka për të cilën nuk di se ekziston”. Përveç mungesës së informacionit, në disa përgjigje individuale 
përmendet se të anketuarit nuk kanë pasur nevojë ose rast për ta përdorur Zyrën.

Në pyetjen se çfarë duhet të ndryshojë që të anketuarit ta përdorin më shpesh Zyrën për të Rinj ose hapësira 
të tjera të dedikuara për të rinjtë, përgjigjet lidhen kryesisht me katër kërkesa: dukshmëri më të madhe, 
informacione më të qarta për lokacionin dhe punën e Zyrës, qasje më të lehtë dhe organizimin e më 
shumë aktiviteteve që përfshijnë të rinjtë.

Këto gjetje nuk nënkuptojnë se Zyra për të Rinj nuk organizon aktivitete, por nga anketa mund të konstatohet 
se  në mesin e të rinjve të përfshirë në hulumtim ekziston një nivel shumë i ulët i njohurive për  
ekzistencën, lokacionin, funksionin dhe mundësitë që ofron Zyra për të Rinj.

3. Dukshmëria digjitale e Zyrës për të rinj 

Zyra për të Rinj në Zubin Potok ka një profil në Instagram, @kzmzubinpotok, i cili përbën një nga kanalet 
përmes të cilave Zyra mund të komunikojë me të rinjtë. Në kohën e hartimit të këtij raporti, profili kishte 8 
postime dhe 339 ndjekës. Postimi i parë në profil daton nga viti 2024, ndërsa postimi më i fundit është 
publikuar më 14 gusht 2026, me rastin e Ditës Ndërkombëtare të Rinisë. Me këtë rast, ishte organizuar një 
shfaqje filmi, e shoqëruar me përmbajtje edukative dhe kreative, siç është bërë e ditur në postimin e publikuar 
në Instagram.

Profili në Instagram i Zyrës për të Rinj në Zubin Potok

Gjetjet e anketës tregojnë, para së gjithash, një nivel të ulët të dukshmërisë së Zyrës në mesin e të rinjve të  
përfshirë në hulumtim. Veçanërisht i rëndësishëm është fakti se vetëm një i anketuar ka deklaruar se ka parë 
informacione për Zyrën në Instagram. Kjo tregon se vetëm prania në rrjetet sociale nuk është e mjaftueshme 
nëse informacionet mbi punën dhe aktivitetet e Zyrës nuk arrijnë te të rinjtë për të cilët janë të destinuara.

4. Qasja në hapësira dhe përmbajtje për të rinjtë 

Në pyetjen nëse të rinjtë në Zubin Potok kanë mjaftueshëm vende ku mund të mblidhen, të shoqërohen, të 
mësojnë ose të merren me aktivitete sportive, kulturore dhe të tjera, 7 nga 11 të anketuarit (63,6%) janë 
përgjigjur negativisht. Dy të anketuar (18,2%) mendojnë se ka mjaftueshëm vende të tilla, ndërsa dy të  
tjerë (18,2%) nuk kanë një qëndrim të qartë.

Përgjigjet e hapura japin një pasqyrë më të detajuar të kësaj gjetjeje. Një i anketuar deklaron se në komunë 
ekziston një qendër sportive, por se përdorimi i saj varet nga iniciativa personale. Një tjetër përmend në 
mënyrë të veçantë Youth Hub, një hapësirë të krijuar nga UNICEF-i disa vite më parë dhe të dedikuar për 
të rinjtë, e cila më vonë është shndërruar në palestër. Kjo përgjigje është veçanërisht e rëndësishme, pasi 
tregon se në komunë ka ekzistuar një hapësirë e dedikuar posaçërisht për të rinjtë, por se ky funksion nuk 
është ruajtur.

Kur u pyetën se çfarë u mungon më shumë, të anketuarit përmendën:

● ngjarje kulturore;

● koncerte dhe mbrëmje muzikore;

● aktivitete dhe seksione sportive;

● aktivitete jashtëshkollore;

● përmbajtje edukative;

● programe të edukimit joformal dhe zhvillimit profesional;

● shkëmbime kulturore.

Aktivitetet sportive përmenden në disa përgjigje, me vërejtjen se nuk ka larmi të mjaftueshme të sporteve 
me të cilat të rinjtë mund të merren. Dy të anketuar deklarojnë se praktikisht nuk ka përmbajtje për të rinjtë, 
përkatësisht se “mungon gjithçka”. Një i anketuar bën dallimin ndërmjet hapësirës dhe përmbajtjes, duke 
theksuar se hapësira ekziston, por mungojnë aktivitetet. Përgjigjet tregojnë se, përveç nevojës për hapësira 
fizike të qasshme, ekziston edhe nevoja për programe dhe aktivitete të rregullta që do të zhvilloheshin 
në këto hapësira.

5. Pjesëmarrja në aktivitete 

Në pyetjen se sa shpesh marrin pjesë në aktivitete sportive, kulturore, edukative, kreative ose vullnetare, 8 
nga 11 të anketuarit (72,7%) kanë deklaruar se marrin pjesë rrallë. Një i anketuar (9,1%) ka deklaruar 
se merr pjesë disa herë në javë, një tjetër disa herë në muaj, ndërsa një i anketuar (9,1%) ka deklaruar se nuk 
merr pjesë asnjëherë. Asnjë i anketuar nuk ka deklaruar se merr pjesë çdo ditë.

Kur të anketuarve iu kërkua të zgjidhnin fushën që u intereson më shumë, aktivitetet sportive ishin zgjedhja 
më e shpeshtë, e përzgjedhur nga tre të anketuar (27,3%). Ky ishte numri më i madh i përgjigjeve për 
një opsion të vetëm.

Interesat e tjera ishin të shpërndara ndërmjet opsioneve të mëposhtme:

● trajnime;

● bursa dhe shkëmbime;

● mësim i gjuhëve;

● punëtori për aftësi digjitale;

● mbështetje për hartimin e CV-së;

● ngjarje kulturore;

● punëtori për shëndetin mendor;

● vullnetarizëm.

Meqë të anketuarit mund të zgjidhnin vetëm një opsion, përgjigjet pasqyrojnë kryesisht prioritetin e tyre të 
parë dhe jo të gjithë gamën e interesave që mund të kenë.

6. Nevoja për hapësirë të hapur dhe falas 

Rëndësia e ekzistimit të një hapësire që të rinjtë mund ta përdorin rregullisht dhe pa pagesë për të mësuar,  
për t’u shoqëruar, për të debatuar, për të punuar në mënyrë kreative, për të nisur iniciativa dhe për t’u  
informuar mbi konkurse, bursa, mundësi vullnetarizmi dhe praktika është vlerësuar me një notë mesatare 
prej 4,55 nga 5. Shtatë të anketuar kanë dhënë notën më të lartë, 5, tre kanë dhënë notën 4, ndërsa një i  
anketuar ka dhënë notën 3. Asnjë i anketuar nuk ka dhënë notën 1 ose 2. Kjo është nota mesatare më e 
lartë e regjistruar në të gjithë anketën, gjë që tregon se të anketuarit i kushtojnë rëndësi të madhe ekzistimit 
të një hapësire të tillë.

Shumica e të anketuarve mendojnë se në Zubin Potok aktualisht nuk ka mjaftueshëm hapësira të dedikuara 
për të rinjtë, ndërsa nevojën për një hapësirë që mund të përdoret rregullisht dhe pa pagesë e vlerësojnë si  
shumë të rëndësishme. Kjo gjetje duhet të shihet së bashku me faktin se asnjë i anketuar nuk e ka përdorur  
Zyrën për të Rinj dhe se shumica nuk e dinë se ku ndodhet ajo dhe cilat aktivitete organizon.

Anketa tregon një nevojë të qartë për një hapësirë të dedikuar për të rinjtë, por njëkohësisht edhe nivel 
të ulët të informimit të të anketuarve mbi mundësitë që kanë në dispozicion.

7. Pjesëmarrja e të rinjve në jetën publike dhe vendimmarrje 

Mundësia e të rinjve për të marrë pjesë në vendimet që i prekin në nivel lokal është vlerësuar me një notë 
mesatare prej vetëm 1,64 nga 5. Shtatë të anketuar kanë dhënë notën më të ulët, 1, një i anketuar ka dhënë 
notën 2, ndërsa tre kanë dhënë notën 3. Asnjë i anketuar nuk ka dhënë notën 4 ose 5. Ky është aspekti i 
vlerësuar më dobët në hulumtim dhe tregon një perceptim shumë të ulët të mundësive të të rinjve për të 
ndikuar në vendimmarrjen në nivel lokal.

Në pyetjen për përvojat konkrete të pjesëmarrjes, 8 nga 11 të anketuarit (72,7%) kanë deklaruar se nuk 
kanë marrë pjesë asnjëherë në debate publike, anketa, iniciativa rinore, Këshillin për të Rinj ose takime me 
përfaqësues të institucioneve. Tre të anketuar kanë përmendur përvoja të pjesëmarrjes, por të gjitha kanë 
qenë të lidhura me organizata dhe ngjarje jashtë Zubin Potokut, përkatësisht në Mitrovicë. Asnjë i anketuar  
nuk ka  përmendur  pjesëmarrjen  në  Këshillin  për  të  Rinj  ose  në  ndonjë  formë  tjetër  të  organizuar  të  
pjesëmarrjes në komunën e tyre.

Përshkrimi i vetëm më i detajuar i një përvoje të tillë ishte pozitiv, ku i anketuari theksoi mundësinë për të 
fituar njohuri të reja dhe për të njohur njerëz të tjerë.

Fakti që të anketuarit kanë përvoja me aktivitete rinore jashtë komunës, ndërsa asnjë prej tyre nuk përmend 
mekanizma  lokalë  të  pjesëmarrjes,  tregon  për  një  hendek  të  mundshëm  ndërmjet  të  rinjve  dhe 
mekanizmave institucionalë në nivel lokal.

Në pyetjen se çfarë do të ndryshonin së pari nëse do të kishin mundësi të vendosnin, të anketuarit më së 
shpeshti  përmendin  nevojën për  një  hapësirë  të  dedikuar  për  të  rinjtë.  Ndër  propozimet  konkrete 
përmendet edhe rikonstruksioni i Youth Hub-it. Përveç kësaj, të anketuarit përmendin përfshirjen më të 
madhe të komunës, angazhimin e mentorëve për aktivitete jashtëshkollore dhe punëtori, organizimin e më 
shumë ngjarjeve, si dhe krijimin e më shumë mundësive për përfshirjen aktive të të rinjve.

Një i anketuar propozon organizimin e aksioneve për pastrimin e lumit Ibër dhe liqenit, në të cilat të rinjtë  
do të mund të merrnin pjesë përmes punës së përbashkët dhe angazhimit konkret.

Në përgjigje shfaqet edhe problemi më i gjerë i largimit të të rinjve, të cilin një i anketuar e veçon si një 
nga problemet kryesore.

8. Arsimi, punësimi dhe perspektiva e largimit 

Të anketuarit i vlerësojnë kryesisht si të pafavorshme mundësitë për arsimim të mëtejshëm dhe punësim në 
Zubin Potok dhe në Kosovë. Përgjigjet përfshijnë vlerësime si “shumë keq”, “dobët” dhe “mundësi të 
kufizuara”, si dhe nota numerike 2/10 dhe 4/10. Dy përgjigje janë më të moderuara dhe e vlerësojnë situatën 
si “të qëndrueshme” ose “të kënaqshme”, ndërsa dy të anketuar deklarojnë se nuk janë mjaftueshëm të 
informuar për këtë çështje.

Për shkak të formave të ndryshme të përgjigjeve – përshkruese dhe numerike – si dhe pranisë së përgjigjeve 
“nuk jam i informuar”, nuk është metodologjikisht e justifikuar të llogaritet një notë e vetme mesatare ose 
përqindja e të anketuarve që e vlerësojnë gjendjen si të keqe. Megjithatë, shumica e përgjigjeve tregojnë një 
perceptim kryesisht të pafavorshëm të mundësive për arsimim të mëtejshëm dhe punësim.

Veçanërisht të rëndësishme janë përgjigjet në pyetjen nëse të anketuarit e marrin në konsideratë largimin nga 
Kosova: 9 nga 11 të anketuarit (81,8%) kanë deklaruar se e konsiderojnë mundësinë e largimit, ndërsa dy 
të anketuar kanë deklaruar se planifikojnë të qëndrojnë. Si destinacione të mundshme përmenden Beogradi 
dhe vende jashtë Kosovës, përfshirë Gjermaninë, si dhe mjedise më urbane që ofrojnë kushte më të mira.

Si arsye përmenden:

● mungesa e zgjedhjeve dhe mundësive;

● mungesa e perspektivës;

● mundësi më të mira për arsimim;

● mundësi më të mira për zhvillim profesional;

● mundësi më të mira për punësim.

Mungesa e hapësirave dhe aktiviteteve për të rinjtë, mundësitë e kufizuara për pjesëmarrje, si dhe perceptimi 
i pafavorshëm i perspektivave arsimore dhe profesionale shfaqen si elemente të ndërlidhura të një problemi 
më të gjerë që lidhet me pozitën dhe perspektivën e të rinjve.

Megjithatë, vetë anketa nuk lejon të arrihet në përfundimin se mungesa e përmbajtjeve dhe mundësive 
për të rinjtë shkakton drejtpërdrejt largimin e tyre. Mund të konstatohet vetëm se perceptimi i mundësive 
të kufizuara në nivel lokal dhe synimi për t’u larguar shfaqen njëkohësisht në përgjigjet e të anketuarve.

9. Kufizimet e hulumtimit 

Përveç anketës me të rinjtë, hulumtimi ka përfshirë edhe përpjekje për të marrë informacione zyrtare nga 
institucionet relevante. Më 12 gusht 2026, pyetje iu drejtuan strukturave komunale të Zubin Potokut që 
funksionojnë në kuadër të sistemit institucional të Kosovës dhe atij të Serbisë. Pyetjet kishin të bënin 
me programet dhe aktivitetet për të rinjtë, ndarjet buxhetore, konkurset dhe mbështetjen për organizatat  
rinore, konsultimet me të rinjtë,  pjesëmarrjen e tyre në vendimmarrje, bashkëpunimin me shkollat dhe 
organizatat, si dhe hapësirat e dedikuara për të rinjtë. Deri në përfundimin e raportit, asnjë nga institucionet  
e kontaktuara nuk kishte dërguar përgjigje.

Gjithashtu, gjatë hulumtimit është tentuar disa herë të vendoset kontakt me Zyrën për të Rinj në Zubin Potok, 
me qëllim marrjen e informacioneve shtesë mbi punën, aktivitetet, përfshirjen e të rinjve dhe programet e 
disponueshme. Deri në përfundimin e raportit nuk ishte marrë asnjë përgjigje, prandaj qëndrimet dhe të 
dhënat e Zyrës për të Rinj nuk janë përfshirë në hulumtim.

Nga Zyra për të Rinj janë kërkuar informacione mbi numrin e personave dhe vullnetarëve të angazhuar,  
buxhetin, aktivitetet e zhvilluara gjatë viteve 2025 dhe 2026, mënyrat e informimit të të rinjve, hapësirat në  
dispozicion dhe qasjen në to,  pjesëmarrjen e  të  rinjve nga komunitete të  ndryshme, gjuhët  në të  cilat 
organizohen aktivitetet, programet e dialogut, bashkëpunimin me shkollat dhe organizatat e shoqërisë civile, 
planet vjetore të punës dhe projektet.

Për shkak të mungesës së përgjigjeve, nuk ishte e mundur të verifikoheshin të dhënat mbi vëllimin real të 
aktiviteteve, buxhetin, numrin e përdoruesve, projektet, funksionimin e Këshillit për të Rinj dhe aspekte të  
tjera që lidhen me pozitën e të rinjve.

10. Përfundime 

Rezultatet e anketës tregojnë një nivel shumë të ulët të dukshmërisë së Zyrës për të Rinj në mesin e të 
anketuarve. Asnjë nga 11 të anketuarit nuk e ka përdorur Zyrën dhe as nuk ka marrë pjesë në aktivitetet e 
saj, ndërsa shumica nuk e dinë se ku ndodhet, me çfarë merret konkretisht dhe cilat mundësi u ofron të rinjve. 
Edhe pse Zyra ka një profil në rrjetet sociale, përgjigjet tregojnë se informacionet mbi punën dhe aktivitetet 
e saj nuk arrijnë në masë të mjaftueshme te të rinjtë e përfshirë në hulumtim.

Përmbajtjet për të rinjtë në komunë vlerësohen si të pamjaftueshme nga shumica e të anketuarve. Në përgjigje 
përmendet si shembull hapësira Youth Hub, e cila më parë ishte e dedikuar për të rinjtë, por që, sipas një të 
anketuari, ndërkohë ka marrë një funksion tjetër. Të anketuarit përmendin mungesën e ngjarjeve kulturore 
dhe muzikore, aktiviteteve dhe seksioneve sportive, si dhe programeve të edukimit joformal, ndërsa shumica 
deklarojnë se marrin pjesë rrallë në aktivitetet ekzistuese.

Nevoja për një hapësirë të dedikuar për të rinjtë, që mund të përdoret rregullisht dhe pa pagesë , ka 
marrë notën mesatare më të lartë në anketë, ndërsa mundësia e të rinjve për të marrë pjesë në vendimmarrjen 

në nivel lokal është vlerësuar me notën mesatare më të ulët.  Përvojat  e pjesëmarrjes që përmendin të 
anketuarit janë fituar kryesisht jashtë Zubin Potokut, përmes aktiviteteve të organizatave në Mitrovicë.

Të anketuarit i vlerësojnë kryesisht si të pafavorshme mundësitë për arsimim të mëtejshëm dhe punësim,  
ndërsa 9 nga 11 deklarojnë se e marrin në konsideratë largimin nga Kosova. Në përgjigjet e tyre, mungesa e 
mundësive arsimore dhe profesionale, përmbajtjeve për të rinjtë dhe hapësirave për përfshirje më aktive 
shfaqen njëkohësisht  si  sfida  të  rëndësishme që  lidhen me mënyrën  se  si  të  anketuarit  e  perceptojnë 
perspektivën e tyre në komunitetin lokal.

11. Rekomandime

Të publikohen informacionet bazë për Zyrën për të Rinj, përfshirë adresën, orarin e punës, kontaktet dhe 
informacionet mbi aktivitetet e organizuara.

Të përmirësohet komunikimi me të rinjtë përmes rrjeteve sociale dhe kanaleve të tjera që ata përdorin.

Të përcaktohet statusi i hapësirës së ish-Youth Hub-it dhe të shqyrtohet mundësia që një hapësirë e dedikuar 
për të rinjtë të rikthehet në funksion ose të sigurohet në një lokacion tjetër, me mundësi përdorimi të rregullt 
dhe pa pagesë.

Të përgatitet një program aktivitetesh që u përgjigjet interesave të shprehura nga të rinjtë, duke përfshirë 
aktivitete dhe seksione sportive, trajnime, edukim joformal, informim mbi bursa dhe shkëmbime, ngjarje 
kulturore dhe aksione vullnetare.

Të sigurohet mbështetje përmes mentorëve, në kuadër të programeve lokale për të rinjtë ose Zyrës për të 
Rinj, për zhvillimin e aktiviteteve jashtëshkollore, punëtorive dhe iniciativave rinore.

Të organizohen aksione të përbashkëta dhe të dukshme në komunitetin lokal, si aksione për rregullimin dhe 
pastrimin e lumit Ibër dhe liqenit, të cilat do t’u mundësonin të rinjve të përfshihen drejtpërdrejt në aktivitete 
me interes për komunitetin.

Të vendoset  ose të  bëhet  më i  dukshëm mekanizmi përmes të  cilit  të  rinjtë  mund të  marrin pjesë në  
vendimmarrjen në nivel lokal. Të rinjtë duhet të informohen qartë se si mund të paraqesin propozime, të 
marrin pjesë në konsultime dhe të ndikojnë në vendimet që i prekin.

T’i kushtohet vëmendje e veçantë përfshirjes së të rinjve nga fshatrat e komunës, në mënyrë që qasja në 
programe, aktivitete dhe informacione të mos varet nga fakti nëse jetojnë në qendrën e komunës së Zubin  
Potokut apo në vendbanimet e tjera.

